
TWR KVINNUR VIÐ VÓN 

BØNARÁHEITANIR FYRI JANUAR 2026 

1. Vit fegnast um, at farið varð undir Kvinnur við Vón sendingar í oktober 2025 á 

hazargi málinum í Afganistan. Harri, gev vón og grøðing. (Jóhannes 17:3) 

2. Faðir, nú fólkið í Kambodja hevur nógv arbeiðsloysi og lítla løn, vegleið tey og 

veit teimum útvegir at kunna breyðføða familjuna. (Sálmur 9:19 – ensk: 9:18) 

3. Gud, nú trúgvandi í Kina eru úti fyri mótgangi, avmarkaðum tilfeingi og 

samfelagsligum trýsti, styrk Tú førleikar teirra at standa sterk og líta á, at Tú tekur 

Tær av teimum. (2. Korintbræv 4:8-9) 

4. Harri, lat kvinnur í bygdasamfelagnum Karnataka í India finna starv og kunna 

taka sær av familjuni. Nógvir av monnum teirra eru bundnir av rúsdrekka og 

pengaspæli á netinum. (Esaias 41:10) 

5. Gud, gev leiðarum í Indonesia nógvan vísdóm frá Tær, so teir kunnu døma  

rættvíst og stýra rætt. Lat talifrælsið innan fyri lógarinnar karmar verða varðveitt. 

(Orðtøkini 31:9) 

6. Lat trúgvandi við lívi sínum ávirka fólk rundan um tey, so tey síggja Kristus, og 

evangeliið á tann hátt kann verða breitt út í Japan, og mong verða frelst. 

(Ápostlasøgan 2:40-47) 

7. Faðir, lat yngra ættarliðið í Suðurkorea standa sterkt í trúnni og hava persónligt 

samband við Teg í lívi sínum! Gev at tey gleða hjarta títt. (Efesusbrævið 5:15-16) 

8. Gud, gev einligum mammum í Mongolia vísdóm, kærleika og frið at taka ábyrgd 

av familjuni. Lat børn teirra ganga Tína leið og vaksa undir varðveitslu Tíni. 

(Orðtøkini 22:6) 

9. Harri, bøt sundurlyndi í kirkjum og samkomum í Nepal, sum ger, at trúgvandi 

vikna  í trúnni, serstakliga kvinnur og børn. Lat kærleika og sannleika Tín veita 

endurnýggjan. (Rómbrævið 15:5-6) 

10. Faðir, vit biðja um, at kvinnur í einum nýliga stovnaðum bólki í Pakistan kunnu 

vaksa andaliga. Lat tær saman hoyra orð Títt, hava samfelag og biðja fyri hvørji 

aðrari. (Kolossebrævið 1:9-10) 

11. Gud, veit  kvinnum í Papua Nýguinea, sum eru úti fyri harðskapi innanhýsis og 

í ættarbólkum, veit teimum rættvísi, tryggleika og grøðing. Umbroyt samfeløg, so 

tey geva kvinnunum virðing. (Sálmur 34:19 – ensk:34:18) 

12. Harri, styrk Maho kvinnurnar á Sri Lanka, sum lurta, og tak Tær av teimum, sum 

hava sterka trúgv á Kristus, hóast menninir rýma frá teimum. (2. Korintbræv 9:8) 

13. Í bygdasamfeløgum í Timor-Leste er deyðstíttleikin hjá barnakonum høgur. Gev, 

at fleiri flytbarar heilsustovur verða tøkar, og at virðilig heilsurøkt og atkoma 

batnar. (Sálmur 121:7-8) 

14. Varðveit og fría kvinnur, Harri, sum eru í vanda fyri ólógligum menniskjahandli 

og útnytting í Vjetnam. Vegleið samfeløg at seta tiltøk í verk fyri at forða fyri 

slíkum. (Sálmur 20:2 –ensk: 20:1) 

15. Gud, lat fólkið og leiðarar í Kambodja leita til Tín um frið, tryggleika og loysn í 

samband við áhaldandi stríðið við markið, sum elvir til stóra líðing. (Prædikarin 

4:4) 

16. Faðir, hjálp mammum í Indonesia, sum royna at finna javnvág millum arbeiði og 

ábyrgd fyri familjuni, at koma til Tín at finna styrki og hvílu í nærveru Tíni.          

(Matteus 11:28) 

17. Harri, lat staðbundnar kirkjur og samkomur í Japan fáa samband við fremmand 

og samstarva við kirkjur og samkomur, sum hava fremmant mál, í  at evangelisera 

til at fremja Guds ríki. (5. Mósebók 10,:7-19)  

18. Gud, hjálp børnunum hjá norðurkoreanarum, sum eru rýmdir til Suðurkorea at 

búgva, at tey fella væl til í samfelagnum og, at tað eydnast teimum at nýta síni 

evni til fulnar. (3. Mósebók 19:34) 

19. Harri, lat trúgvandi kvinnur í Mongolia vera sameindar í kærleika og stuðla hvør 

aðrari í verkinum fyri Teg og tæna sum sterkar súlur í samkomuni. (1. Korintbræv 

12:12-13) 

20. Heilagi Gud, bloyt hjørtuni hjá ónáddum kvinnum í Nepal, sum aftra seg í at hoyra 

evangeliska gleðiboðskapin. Lat eygu teirra upp, og drag tær til Tín. 

(Efesusbrævið 1:18) 

21. Harri, reis upp sterk samfeløg, sum eru alvakin í at verja gentur og vaksnar 

kvinnur, sum eru í vanda fyri menniskjahandli og kynsligari útnytting í Papua 

Nýguinea. (Sálmur 46:2 – ensk: 46:1) 

22. Lat samfeløg í Timor-Leste broyta skaðiligu mans-ráðandi vanarnar, at 

kvinnurnar ikki koma til orðanna. Gud, lat kvinnurnar verða viðfarnar við virðing. 

(Galatiabrævið 3:28) 

23. Faðir, lat kvinnur í fjarlagda Hmong økinum í Vjetnam eiga undir tryggum 

umstøðum og fáa serkøna heilsurøkt, tí at nógvar kvinnur har doyggja undir 

barnsburði. (Sálmur 32:7) 

24. Harri, Tú virðismetir sjálvbodna arbeiðið, sum nógvar kvinnur í Indonesia fáast 

við. Lat tær fáa eina reiðliga samsýning og lat tær verða virdar fyri sítt arbeiði.  

(1. Timoteusarbræv 5:18) 

25. Lat evangeliið náa til tey í Japan, sum eru fíggjarliga sperd, eru í andaligari 

kreppu og kenna meiningsloysi, so tey kunnu finna gleði, frið og vón í Jesusi. 

(Rómbrævið 15:10-13) 

26. Harri, lat teir meira enn eina millión fremmandaarbeiðarar, sum búgva í 

Suðurkorea, fáa rættvísa viðferð fyri teirra arbeiði og fáa høvi at møta Jesusi.    

(3. Mósebók 19:13) 

27. Faðir, lat kvinnur í Mongolia finna vælveru, og kenna seg sum rættar kvinnur 

gjøgnum samfelag við Teg, sum Tú fyllir hjørtu teirra við friði, gleði og vón.                            

(Jóhannes 14:27) 

28. Harri, drag aftur til Tín tær ungu kvinnur í Nepal, sum eru ávirkaðar av 

veraldarligum virðum. Lat tær venda sær til Tín og halda fast í sannleika Tínum. 

(Rómbrævið 12:2) 

29. Gud, verj lívið hjá kvinnum í Papua Nýguinea, sum órættvíst eru ákærdar fyri 

gand. Brót ringrásina av ótta og  mannfólkaveldi og gev viðbreknum samfeløgum 

rættvísi og frið. (Sálmur 82:3)  

30. Harri, lat trygdarskjól verða upprættað í Timor-Leste, so tey, ið eru sloppin við 

lívinum undan harðskapi, kunnu fáa verju, grøðing og vón, samstundis sum tey 

fáa samkenslu, hjálp og rættvísi. (Sálmur 9:10 –ensk: 9:9) 

31. Faðir, gev kvinnum í Vjetnam vísdóm, dirvi og møguleika at virka í leiðslu, 

politikki og á fíggjarliga økinum. (Orðtøkini 31:25) 

 

”Latið okkum tí við dirvi stíga fram fyri hásæti náðinnar, so vit kunnu fáa 

miskunn og finna náði til hjálp á rættari tíð!” (Hebrearabrævið 4:16) 

 

Sameinið hjørtu okkara í bøn 

 

Einki skal órógva 
Eftir Susie Pek, altjóða leiðara 

 

Vit hava eitt nýtt ár nú. Fyri mong er tað ein tíð til at droyma, leggja ætlanir og 

byrja av nýggjum. Vit fáa 365 nýggjar dagar – hvør teirra fullur av møguleikum. 

Tað er spennandi at hugsa um endiliga at seta í verk ætlanir, sum hava verið í 

umbúna leingi. Men sum kunnugt, er ikki nóg mikið bert at vera hugtikin. Skal 

nakað eydnast, krevur tað endamál, tilrættalegging, samskipan, nærlagni og – 

kanska mest av øllum -  miðsavnan.  

 

Í seinastuni hevur evnið miðsavnan ligið mær á hjarta. Tankar tóna áhaldandi í 

mínum høvdi: ”Vit mugu vera heilt nærløgd í tí, sum vit gera”; ”Vit mugu ansa 

okkum ikki at koma upp í evni, sum hóast viðkomandi vilja draga okkum burtur 

frá okkara ætlan.”; ”Ansa eftir tí, sum órógvar!” 

 

Tað er so lætt at sleppa miðsavnan. Eitt einfalt dømi: Vit taka telefonina í hond til 

at senda eini týdningarmikil boð, men steðga á fyri at hyggja at tíðindum – bara 

ein minutt – og knappliga gloyma vit, hví vit tóku telefonina í hond í fyrsta umfari. 

Hatta er bert eitt smávegis dømi, tá vit øll hava kent løtur við órógv .. og kanska 

oftari enn vit vilja vera við. 

 

Í hesum sambandi  komi eg at hugsa um tað, sum Nehemiasi var fyri í lívinum. 

Tá ið hann frætti, at múrarnir í Jerusalem vóru lagdir í oyði, græt hann, syrgdi, 

fastaði og bað til Gud. Ein býur við ongum múrum var í einari hættisligari støðu, 

og Nehemiasi longdist eftir  at endurreisa teir, tí hann visti, hvat tað hevði at týða 

fyri hansara fólk. Eftir at hann hevði søkt Harrans leiðslu, setti hann sær eina ætlan 

fyri og fór til arbeiðis. Við miðsavnan og avgerð møtti hann mótstøðu – fíggindar, 

sum royndu alt fyri at steðga endurbyggingini. Men Nehemias hevði eyguni vend 

á Harran, og visti, at bert í Guds styrki kundi tað eydnast honum. Og tí helt hann 

á at stríðast. 

 

Í Nehemiasar bók 4:14 lesa vit: ”Ikki skuu tit ræðast teir! Minnist Harran, hin 

Stóra og Øgiliga, og berjist fyri brøður, synir og døtur tykkara, fyri konur og hús 

tykkara!” Avbjóðingarnar vóru ítøkiligar og ræðandi . Tó vóru tær ikki nóg stórar 

til at venda gongdini í átakinum. Seinni, í Nehemiasar bók 6:15-16, lesa vit: 

”Múrurin var liðugur tann fimta og tjúgunda í elul mánaði; tað hevði tikið 52 

dagar. Táið allir fíggindar okkara frættu hetta, og øll fólkini rundan um okkum 

sóu tað, minkaðu teir nógv í sínum egnu eygum, og teir skiltu, at hetta verk var 

útint við hjálp Guds okkara.” 

 

Nehemias skilti, at verkið kundi bert verða gjørt í Harrans styrki. Hann visti eisini, 

hvør hansara uppgáva var í átakinum – hann læt seg ikki órógva, tók ikki á seg 

ábyrgd av nøkrum nýggjum og helt seg bert til tað, sum Gud hevði kallað hann til 

at gera. Hansara greiða støða og miðsavnan vóru avgerandi fyri úrslitið.  

 

Sum vit stíga inn í hetta nýggja árið, eftir at hava hoyrt frá Harranum um tær 

verkætlanir, ið vit eru ætlað at gjøgnumføra, latið okkum halda okkum til ein 

lyklasannleika: eygu okkara mugu vera støðugt vend á Harran og Hansara leiðslu. 

Sjálvt sovorðið smátt, sum órógvar, kann føra til stórar seinkingar og 

ófullfíggjaðar verkætlanir. 

 

Eg ynski tykkum eitt vakurt, innihaldsfult og náðiríkt nýtt ár – eitt ár, ið eygu 

tykkara eru støðugt fest á tann Eina, sum heldur okkum frá falli og leiðir okkum 

hvørt einasta stig. ”Eg havi altíð Harran fyri eyga; Hann er við høgru lið mína, Eg 

vikist ikki!” (Sálmur 16:8) 

 

Undirvísa, lívga, útgera kvinnur til at læra, biðja, lurta, vaksa og geva 
 

 

 
      KVINNUR VIÐ VÓN 

           twrwomenofhope.org 

 

Eeva Vӓhӓsarja: ”Høvuðsstuðulin undir øllum kristiligum arbeiði er bøn”  

 

 

 

Fíggjarstuðul:  

EvR (Evangeliska Røddin) hevur konto í Betri Banka nr. 9181 000 533 7145 

til at flyta pening tilskilað til TWR (Trans World Radio). Allur stuðul, sum 

kemur inn á hesa konto fer óskerdur til arbeiðið hjá TWR.  

TWR PO Box 12, 82002 Bratislava 22 – Slovakia –– twre@twr.org  


